
Siunnersuut uunga: Eqqumiitsuliornermik ingerlatsineq pillugu Inatsisartut 

inatsisaat nr. xx xx. xx 2015-imeersoq. 

 

(Ilinniartitaanermut, Kultureqarnermut, Ilisimatusarnermut Ilageeqarnermullu 

Naalakkersuisoq) 

 

Takorlooriarsiuk ullaarnganiit innarnissatta tungaanut ulloq tamaat raadiumi, tv-mi, video-mi 

film-imi, katersortarfimmi, Katuami, pisiniarfinni sumiluunniit tamani 

nipilersorpalaanguamilluunniit tusarsaasoqanngitsoq, festivaleqanngitsoq. Inuuneq qanoq 

nuanniik? Inuuneq qanoq imaqanngik? Inuuneq qanoq pikkunaak?  

 

Takorluulaariarsiuk taalliortoqanngitsoq, erinniortoqanngitsoq, timersortoqanngitsoq, illup ilua 

assiliaqanngitsoq, qalipagartaqanngitsoq, kusanartuliaqanngitsoq, eqqummiitsuliaqanngitsoq, 

filmiliortoqanngitsoq, isiginnaasaqanngitsorluunniit;  Inuuneq qanoq nuanniik, inuuneq qanoq 

imaqanngik, inuuneq qanoq pikkunaak? 

 

Aali tassa tamakku ulluinnarni eqqarsaatigineq ajukkagut, taamaattussaannartulli 

isigilersimasavut. Uffalu massa inuutsinni pingaarutilerujussuit, ulluinnarni inuunitsinni 

pinngitsoorsinnaanngisaavut. 

 

Taamaattumik naalakkersuinikkut suliaqartuusugut kulturilerisortatsinnik, 

eqqumiitsuliortatsinnik anersaarsiortortatsinnillu pingaartitsinerput tapersersuinerpullu 

ullumikkuminngarnit annerujussuusariaqarpoq. 

 

Tamannarpiaq pillugu, siuliani kulturimut immikkut timersornermullu immikkut 

inatsitaarnissarput pillugu suliaqarnitsinnut ilutigalugu aamma immikkut eqqumiitsuliornermut 

tunngasumik inatsisitaarnissarput aqqutissiusseqataaffigalugulu 

pilersitseqataaffigisinnaagatsigu Inuit Ataqatigiinniit nuannaarutigilluinnarput. 

 

Inuit Ataqatigiinniit naqissuseqqissavarput filminstitutimik pilersitsiniarneq tapersersoratsigu, 

isumaqarpugullu piffissanngortoq filminstitut-imik pilersitsinissaq;  filmiliortartugut ullumikkut 

amerligaluttuinnarput pikkorissigaluttuinnarlutillu, immikkullu sinaakkusiuunneqarnissartik 

aqqutissiuunneqarnissartillu aamma pisariaqartippaat ujartorpaallu. Neriuppugullu uuma 

inatsisissap pilersinneratigut tamatuma pilersinneqarnissaa qalliallarujussuarumaartoq. 

 

Taassuma saniatigut kulturikkut umiarsuarmik pilersitsinissaaneq Inuit Ataqatigiinniit aamma 

soqutiginarluinnartutut isigigatsigu oqaatigissavarput; inuiaasugut sineriassuarmi angeqisumi 

siassimalluta inuusugut,  pisariaqartipparput tamatta kulturikkut anersaarsiornikkullu sukkut 

tamatigut immersorneqarnissarput qaammarsarneqarnissarpullu; Sinerissamut angalanissamut 

periarfissat ullumikkut pioreersut naammanngilluinnarput,  kulturilerinikkut 

anersaarsiornikkullu suliaqarnermi innuttaasut amerlanerpaartaat anguneqarsinnaassappata 

taava pisariaqartinneqartoq tassaavoq umiarsuaaraq eqqumiitsuliortunik kulturilerisunik 

anersaarsiortunillu angallassisinnaasoq, umiarsuaaraq pineqartoq atuartitsivittut, 

pikkorissaavittullu aamma atorneqarsinnaasoq Inuit Ataqatigiinniit isumaqarpugut. 

 

Taamaattumik neriuppunga inatsisissap uuma 2017-mi atuutilersinneratigut, inuiattut 

immitsinnut nassaariniarnitsinni, kinaassutsitta ujartornerani, inuiattullu anersaakkut 

timikkullu nukittunerulernissarput pillugu anguniagaqarnitsinni,  aqqutissavut periarfissagullu 

pitsaanerungaalerumaartut. 



 2 

 

Neriuppunga eqqumiitsuliortortatta, taalliortortatta, nipilersortartutta, filmiliortortatta, 

allatulluunniit pinngorartitsinermik suliaqartortatta uuma inatsisip pilersinneqarneratigut 

ulluinnarni atugaat oqinnerulerlutillu pitsaanerungaalerumaartut. 

 

Asanninneq, neriunneq, kiffaanngissuseq, ataqqeqatigiinneq, qanilaarneq, eqqissinerlu 

qanortoq siammarlik ineritinneqarlillu nunami maani inuinullu tamanut. 

 

 

Qujanaq 

 

Peter Olsen 


